‘Taal word op die brandstapel geplaas’

· Jou selfoon 

· Jou Facebook-profiel 

Alet Rademeyer

Die tempo waarteen Afrikaans by die Universiteit van Pretoria (UP) afgeskaal word, kan beteken dat die taal teen 2015 heeltemal afgeskaf sal wees, het AfriForum Jeug gister gewaarsku.

Die universiteitsbestuur het dit ontken.

AfriForum Jeug het tydens ’n bewusmakingsveldtog statistieke oor die stand van Afrikaans op ’n graffiti-muur by die UP geverf.

In sowat 5 000 pamflette wat uitgedeel is, voer die organisasie aan die UP-hoofbestuur is besig om Afrikaans op die brandstapel te plaas. 

Volgens AfriForum Jeug het die bestuur studente in 2005 die versekering gegee dat die taalkwessie aandag sal kry. “Ná vyf jaar sit hulle egter steeds en dink meer aan hoe hulle die ANC tevrede kan stel as aan die belang van studente.”

Die organisasie meen dit is tyd om vir die behoud van Afrikaans aan die UP saam te trek. 

Die UP was in 1990 100% Afrikaans, in 2000 was dit sowat 80% en vanjaar is daar glo net 10% Afrikaans oor. AfriForum Jeug wou weet: Wat gaan in 2015 oor wees?
 
Luidens die pamflet kom die feit dat die UP toenemend met Afrikaans as onderrigmedium wegdoen daarop neer dat onderrig in die ander inheemse tale nie bevorder kan word nie.

Verskeie redes word gegee hoekom Afrikaans by die universiteit belangrik is: 

· Internasionale en plaaslike navorsing bewys moedertaalonderrig is die beste vorm van onderrig. 

· Weens die afskaffing van Afrikaans is die UP nie meer een van die wêreld se 300 top-universiteite nie. 

· Afrikaans verseker ’n plek vir ander Afrika-tale. 

· Afrikaanse studente is die grootste groep aan Tuks. 

· Die Afrikaanse gemeenskap het die universiteit gebou, dus het die UP ook ’n verpligting teenoor hulle. 

· Moedertaalonderrig is ’n grondwetlike reg en studente betaal vir Afrikaans.

Prof. Niek Grové, registrateur van UP, het gesê Afrikaans sal nie teen 2015 by die universiteit afgeskaf wees nie. 

In die volgende weke sal ’n finale verslag van die senaat se taalkomitee voor die raad dien waarin aanbeveel word dat die UP sy bestaande taalbeleid behou en dat sekere daadwerklike stappe gedoen word om die doeltreffende toepassing daarvan te versterk, het hy gesê.

Oor die bewering dat die hoofbestuur in 2005 ’n spesifieke onderneming gegee het om Afrikaans te beskerm, maar dit nou ontken, het Grové gesê die antwoord aan die organisasie was dat dié besluit of onderneming nie opgespoor kon word nie. 

“Om die stelling nou te verdraai dat die universiteit beweer het hulle het nooit ’n onderneming gegee om Afrikaans op Tuks te beskerm nie, is bedenklik.”

Hy het ontken daar word beplan om kursusse of programme wat tans in Afrikaans aangebied word volgende jaar af te skaf.

Grové het gesê 46% van die universiteit se modules word vanjaar in parallelmedium aangebied, 21% in dubbelmedium en die res net in Afrikaans of Engels.

’n Graffiti-muur by die UP waarop AfriForum Jeug-lede gister ’n grafiek geverf het om die stand van Afrikaans op die kampus aan te dui.
